
İQTİSADİYYAT

AYİB-in Gəncə və Şəkinin su təchizatının 
yenilənməsinə maliyyə dəstəyi

Azərbaycanın sosial-iq-
tisadi inkişaf gündəliyində 
su və şəhər infrastrukturu 
prioritet istiqamətlərdən 
biri kimi xüsusi yer tutur. Bu 
kontekstdə Maliyyə Nazirli-
yində Avropa Yenidənqurma 
və İnkişaf Bankının (AYİB) 
Azərbaycandakı Daimi Nü-
mayəndəliyinin rəhbəri Na-
tali Mouravidzenin başçılıq 
etdiyi nümayəndə heyəti ilə 
keçirilən görüş strateji məz-
munu ilə diqqət çəkib.

Görüş çərçivəsində imzalan-
ması nəzərdə tutulan layihələ-
rin icra vəziyyəti, eləcə də su 
təchizatı və şəhər infrastruktu-
runun modernləşdirilməsi is-
tiqamətində prioritet məsələlər 
geniş müzakirə olunub. Maliyyə 
nazirinin birinci müavini Anar 
Kərimov vurğulayıb ki, özəl 
sektorun gücləndirilməsi, şəhər 
təsərrüfatının dayanıqlı əsaslar-
la yenilənməsi, ekoloji taraz-
lığın qorunması və kommunal 
xidmətlərin keyfiyyətinin yük-
səldilməsi istiqamətində AYİB 
Azərbaycanın əsas beynəlxalq 
maliyyə tərəfdaşlarından biridir. 
Onun sözlərinə görə, icra edilən 
layihələr strateji xarakter daşıyır 
və mərhələli şəkildə, fiskal da-
yanıqlılıq prinsipləri əsas götü-
rülərək reallaşdırılır.

Xüsusilə Gəncə və Şəki 
şəhərlərində həyata keçirilən su 
və kanalizasiya layihələri artıq 
real nəticələr verməkdədir. Bu 
təşəbbüslər yalnız infrastruktu-
run yenilənməsi ilə məhdudlaş-
mır. Eyni zamanda, şəhərlərdə 
ekoloji standartların yüksəldil-
məsi, su itkilərinin azaldılması, 
enerjidən səmərəli istifadə və 
kommunal xidmətlərin idarəet-
məsində müasir yanaşmaların 
tətbiqi təmin olunur. Region-
larda dayanıqlı şəhər mühitinin 
formalaşdırılması istiqamətində 
atılan addımlar vətəndaşların 

həyat keyfiyyətinə birbaşa təsir 
göstərir.

Natali Mouravidze isə öz 
çıxışında Azərbaycanın AYİB 
üçün etibarlı və uzunmüddətli 
tərəfdaş olduğunu bildirib. O 
qeyd edib ki, Bank üçün əsas 
prioritetlərdən biri su və şəhər 
infrastrukturu sahəsində la-
yihələrin icrasını sürətləndir-
mək, maliyyələşmə mexanizm-
lərini daha çevik və səmərəli 
strukturlaşdırmaqdır. Eyni za-
manda, yaşıl keçid, iqlim ma-
liyyələşməsi və texniki dəstək 
alətlərinin genişləndirilməsi 
əməkdaşlığın əsas istiqamətləri 
kimi müəyyənləşdirilib.

Qeyd edək ki, Gəncə ilə 
bağlı Avropa Yenidənqurma və 
İnkişaf Bankı tərəfindən təqdim 
olunan rəsmi layihə məlumatları 
göstərir ki, infrastruktur prob-
lemlərinin sistemli şəkildə həlli 
üçün mərhələli və uzunmüddətli 
investisiya modeli tətbiq edilir. 
22 yanvar 2025-ci il tarixində 35 
milyon avroya qədər məbləğdə 
suveren kredit üzrə I mərhələ 
imzalanıb. Bu mərhələ Gəncədə 
su təchizatı və kanalizasiya siste-
minin yenilənməsi istiqamətində 
ilkin və fundamental islahatları 
əhatə edir. Məqsəd mövcud şə-
bəkələrin dayanıqlılığını artır-
maq, itkiləri azaltmaq və xidmət 
keyfiyyətini yüksəltməkdir.

Növbəti mərhələ isə miqya-
sına görə daha geniş və strateji 
xarakter daşıyır. 120 milyon 

avroya qədər maliyyələşməni 
nəzərdə tutan II mərhələ çərçi-
vəsində 400 min nəfər əhali ek-
vivalenti gücündə yeni tullantı 
su təmizləyici qurğunun inşası 
planlaşdırılır. Bununla yanaşı, su 
təchizatı, kanalizasiya və yağış 
sularının idarə olunması sistem-
ləri üzrə əlaqəli şəbəkələrin qu-
rulması və modernləşdirilməsi 
də bu paketə daxildir. Bu yanaş-
ma şəhərin ekoloji təhlükəsiz-
liyinin təmin olunmasına, ətraf 
mühitə düşən yükün azaldılma-
sına və urbanizasiya prosesinin 
daha sağlam əsaslarla idarə edil-
məsinə xidmət edir.

Layihənin miqyası təkcə 
iki mərhələ ilə məhdudlaşmır. 
Hər iki mərhələ ümumi dəyə-
ri 410 milyon avro həcmində 
qiymətləndirilən geniş Prioritet 
İnvestisiya Proqramının tərkib 
hissəsidir. Bu isə o deməkdir 
ki, Gəncə üçün nəzərdə tutulan 
infrastruktur yenilənməsi qısa-
müddətli layihə deyil, uzunmüd-
dətli strateji proqram çərçivəsin-
də reallaşdırılır.

Mövcud məlumatlara 
əsasən, II mərhələnin 2026-cı 
ilin may ayında imzalanması 
gözlənilir. Bu baş verdiyi təq-
dirdə, Gəncə regionunda su və 
tullantı su idarəçiliyi sahəsində 
yeni keyfiyyət mərhələsi başla-
yacaq və şəhər müasir, ekoloji 
cəhətdən davamlı infrastruktur 
modelinə bir addım daha yaxın-
laşacaq.

Şəki şəhəri də su və kana-
lizasiya infrastrukturunun ye-
nilənməsi baxımından genişmiq-
yaslı transformasiya mərhələsinə 
hazırlaşır. Avropa Yenidənqurma 
və İnkişaf Bankı tərəfindən 
şəhər və ətraf kəndlərə xidmət 
göstərən tullantı su təmizləyici 
qurğuda su təchizatı, kanali-
zasiya və yağış sularının idarə 
olunması şəbəkələrinin, eləcə də 
bioloji təmizləmə bloklarının ti-
kintisini dəstəkləmək məqsədilə 
91 milyon avroya qədər suveren 
kredit nəzərdə tutulur.

Qeyd edək ki, layihənin ma-
liyyə strukturu mərhələli şəkildə 
formalaşdırılıb: 57 milyon avro 
ilkin imzalanma zamanı ayrı-
lacaq, qalan 34 milyon avro isə 
növbəti mərhələdə təqdim edilə-
cək. Ümumi layihə dəyəri 95 
milyon avro həcmində qiymət-
ləndirilir. Bundan əlavə, Şərqi 
Avropa Enerji Səmərəliliyi və 
Ətraf Mühit Tərəfdaşlığı Fondu 
tərəfindən 4 milyon avroya qə-
dər investisiya qrantı ilə birgə 
maliyyələşmə mexanizmi də tət-
biq olunacaq.  Fondun 14 noyabr 
2025-ci il tarixli açıqlamasında 
Şəkinin mövcud sosial ehtiyac-
ları da konkret rəqəmlərlə təq-
dim olunur. 

Beləliklə, Şəki üzrə plan-
laşdırılan bu təşəbbüs həm də 
ictimai sağlamlıq, ekoloji təh-
lükəsizlik və regionun dayanıqlı 
inkişafı baxımından strateji əhə-
miyyət daşıyan kompleks proq-
ram kimi qiymətləndirilir.

Beləliklə, Azərbaycan ilə 
AYİB arasında əməkdaşlıq həm 
də institusional inkişaf, yaşıl iq-
tisadiyyat və müasir şəhər idarə-
çiliyi konsepsiyasının təşviqi 
baxımından strateji tərəfdaşlıq 
modelinə çevrilməkdədir. Bu 
tərəfdaşlıq ölkənin dayanıqlı in-
kişaf yolunda mühüm dayaqlar-
dan biri kimi çıxış edir.

Nurlan ABDALOV  

Soydaşımız bp-də yüksək vəzifədə 
Azərbaycanda iri neft-qaz hasilatı və ixracı layihələrinin operatoru bp 

şirkəti ölkədə kadr potensialının gücləndirilməsinə də mühüm töhfələr verir. 
Təkcə onu qeyd etmək kifayətdir ki, hazırda şirkətin ixtisaslı işçilərinin 90 
faizini milli kadrlar təşkil edir. 

Bu günlərdə isə daha bir azərbaycanlı 
mütəxəssis bp şirkətində yüksək vəzifəyə 
təyinat alıb. Bu, uzun müddət şirkətdə çalı-
şan Nadir İmanovdur. O, bp-nin Azərbaycan, 
Gürcüstan və Türkiyə regionu üçün maliyyə 

məsələləri üzrə vitse-prezidenti vəzifəsinə 
təyin edilib. N.İmanov bu vəzifədə bp-nin 
Azərbaycanda yerli vətəndaş olan 7-ci vit-
se-prezidenti kimi Azərbaycan, Gürcüstan və 
Türkiyə üzrə regional rəhbər heyətinin üzvü 
olacaq.

Hazırda şirkətin Yaxın Şərq və Şimali Af-
rikada maliyyə üzrə vitse-prezident kimi fəa-
liyyət göstərən N.İmanov bu il aprelin 1-dən 
yeni vəzifəsinin icrasına başlayacaq. O, bp-
nin London ofisindəki hasilat və əməliyyatlar 
sahəsində maliyyə məsələləri üzrə baş vit-
se-prezidentinin rəhbərliyi altında çalışacaq. 

Xatırladaq ki, 30 ildən artıq planlaşdır-
ma və kommersiya sahəsində təcrübəsi olan 
Nadir İmanov bp əməkdaşı kimi Azərbaycan, 
Türkiyə, Misir və Omanda çalışmaqla həmin 
ölkələrdə böyük komandalara və iri biznes 
sahələrinə rəhbərlik edib.

XQ

Azərbaycanda rəqəmsal keçidin yeni mərhələsi
 Prezident İlham Əliyevin sərəncamı ilə  “Azərbaycan Respublikasında 

rəqəmsal inkişafın sürətləndirilməsinə dair 2026−2028-ci illər üçün Fəaliyyət 
Planı” təsdiq edilib. Bu plan rəqəmsal texnologiyaların müasir iqtisadi 
artımın əsas hərəkətverici qüvvəsi olduğu və qlobal rəqabətin kəskinləşdiyi 
bir dövrdə rəqəmsal inkişafın strateji əhəmiyyəti nəzərə alınaraq hazırlanıb.

Sənəddə qeyd olunur ki, son illərdə Azər-
baycan Respublikasında rəqəmsal inkişaf 
üçün əhəmiyyətli hüquqi və texnoloji baza 
yaradılıb. “Hökumət buludu”nun istifadəyə 
verilməsi, “SİMA” biometrik rəqəmsal imza-
nın uğurlu tətbiqi (4 milyondan artıq istifa-
dəçi) və infrastrukturun inkişafı nəticəsində 
Azərbaycan Respublikası Birləşmiş Millətlər 
Təşkilatının Elektron Hökumətin İnkişafı İn-
deksində 2024-cü ildə 9 pillə irəliləyərək 74-
cü yerə yüksəlib və “çox yüksək inkişaf etmiş 
ölkələr” kateqoriyasına daxil olub.

Bildirilir ki, lakin innovasiya əsaslı iqti-
sadiyyata keçid prosesində başlıca tələblərə 
əməl etmək zərurəti qalmaqdadır. Qlobal İn-
novasiya İndeksində Azərbaycan 94-cü yer-
də mövqe tutur. İnnovasiyalar insan kapitalı, 
tənzimləyici mühit, elmi potensial və daya-
nıqlı maliyyələşmənin qarşılıqlı vəhdətinə 
əsaslanan milli ekosistemdə formalaşır. 

Bu sahədə əsas maneələr sırasında məlu-
mat idarəçiliyindəki çatışmazlıqlar və məlu-
mat keyfiyyəti problemləri, vençur kapitalı 

və kraudfandinq kimi innovativ maliyyə alət-
lərinin hüquqi bazasının olmaması, süni in-
tellektin (Sİ) inkişafı – suveren süni intellekt 
üçün kritik olan hesablama infrastrukturunun 
yetərsizliyi, ixtisaslı kadr çatışmazlığı və 
artan kibertəhlükəsizlik riskləri xüsusi qeyd 
edilməlidir.

Fəaliyyət planına əsasən, 2026–2028-ci 
illərdə “vahid məlumat idarəçiliyi” yanaşma-
sının tətbiqi və məlumatların dövlət orqanları 
tərəfindən alınmasında “yalnız bir dəfə” prin-
sipinin reallaşdırılması nəzərdə tutulur. Eyni 
zamanda, proaktiv dövlət xidmətlərinə keçid 
təmin ediləcək və bütün xidmətlər “MyGov” 
və “MyGov Biznes” platformalarının (portal 
və mobil tətbiqlər) üzərindən göstəriləcək.

Bu dövrdə vençur maliyyələşməsi və 
kraudfandinq münasibətlərinin hüquqi tən-
zimlənməsi, “mələk investorlar” institutunun 
təşviqi, texnoparklarda rezidentlik şərtlərinin 
sadələşdirilməsi və yerli innovativ məhsul-
ların dövlət satınalmalarında dəstəklənmə-
si planlaşdırılır. Qlobal istedadların cəlbi 

məqsədilə “rəqəmsal səyyah” vizasının tət-
biqi, müstəqil mütəxəssislərin hüquqi sta-
tusunun müəyyənləşdirilməsi və miqrasiya 
prosedurlarının sadələşdirilməsi də nəzərdə 
tutulur.

Bununla yanaşı, İKT, süni intellekt 
və informasiya təhlükəsizliyi sahələrin-
də mütəxəssislərin bilik və bacarıqlarının 
artırılması, dövlət informasiya ehtiyatları 
və sistemlərinin “Hökumət buludu”na tam 
miqrasiyası, maliyyə xidmətlərinin rəqəm-
sallaşdırılması həyata keçiriləcək. Elektron 
ticarət və informasiya təhlükəsizliyi üzrə 
normativ-hüquqi aktların da tam yenilənməsi 
planlaşdırılır.

Qeyd edək ki, fəaliyyət planının icrası 
nəticəsində bir sıra hədəflərə nail olunması 
da təsbit edilir. Sənəd çərçivəsində Azərbay-
canın beynəlxalq reytinqlərdə mövqeyinin 
yüksəldilməsi və müasir texnologiyaların tət-
biqi üçün əlverişli mühitin formalaşdırılması 
əsas prioritetlər kimi müəyyən edilib.

Bununla yanaşı, proaktiv qaydada göstə-
rilən dövlət elektron xidmətlərinin payının 
50 faizə çatdırılması planlaşdırılır. İKT sek-
torunun qeyri-neft-qaz ÜDM-də payının artı-
rılması, rəqəmsal məhsul və xidmətlərin illik 
ixrac həcminin genişləndirilməsi də əsas hə-
dəflər sırasındadır.

Fəaliyyət planı, eyni zamanda, dövlət 
idarəetməsinin optimallaşdırılması və rəqəm-
sallaşdırılması istiqamətində sistemli islahat-
ların həyata keçirilməsini qarşıya qoyur.

Fəaliyyət Planı ölkədə rəqəmsal idarəet-
mənin genişləndirilməsi və iqtisadiyyatın 
rəqəmsal transformasiyasının sürətləndiril-
məsini əsas məqsədlərdən biri kimi müəyyən 
edir. Sənəd milli innovasiya ekosisteminin 
gücləndirilməsini, texnoloji sahibkarlığın in-
kişafını və müasir texnologiyalar sahəsində 
insan kapitalının formalaşdırılmasını priori-
tet istiqamət kimi önə çəkir.

Eyni zamanda, istedadların ölkəyə cəlb 
edilməsi, qabaqcıl texnoloji infrastruktu-
run qurulması və kibertəhlükəsizliyin təmin 
olunması planın əsas hədəfləri sırasındadır. 
Elmi-tədqiqatların təşviqi və əldə olunan 
nəticələrin kommersiyalaşdırılmasının sürət-
ləndirilməsi də diqqət mərkəzindədir.

Bununla yanaşı, ölkə üzrə rəqəmsal inki-
şafın vahid arxitektura əsasında həyata keçi-
rilməsi və müasir texnologiyaların istehsalı 
ilə tətbiqi sahəsində dövlət dəstəyinin artırıl-
ması Fəaliyyət Planının strateji istiqamətləri-
ni təşkil edir.

Musa BAĞIRLI  
XQ

Ekspert rəyi

Elvin ABBASOV, 
Azərbaycan İnformasiya və 
Kommunikasiya Texnologiyaları 
Sənayesi Assosiasiyası (AİKTSA) 
İdarə Heyətinin sədri

Prezident İlham Əliyev tərəfindən təs-
diq edilmiş “2026−2028-ci illər üçün Fəa-
liyyət Planı” Azərbaycanın rəqəmsal eko-
sistemini pərakəndə layihələrdən vahid, 
strateji bir “əməliyyat sistemi”nə keçirir. 
Ölkəmizdə bu çərçivədə baş verən sürət-
lənməni şərtləndirən ən mühüm faktor 
idarəetmə modelinin ən yüksək səviyyədə 
mərkəzləşməsidir. Rəqəmsal İnkişaf Şura-
sının yaradılması və onun Birinci vitse-pre-
zident Mehriban Əliyevanın rəhbərliyinə 
verilməsi rəqəmsallaşmanı sadəcə texniki 
bir iş olmaqdan çıxarıb, dövlətin iqtisadi, 
hüquqi və sosial siyasətinin nüvəsinə yer-
ləşdirib. Bu, bürokratik maneələrin aradan 
qalxmasına və qərarların operativ icrasına 
birbaşa təsir edən əsas mühərrikdir.

Mövcud bazanın formalaşdırılması 
üçün tələb olunan fundamental şərtlər-
dən biri infrastrukturun hazırlığı idi ki, bu 
məsələ artıq öz həllini tapıb. Ölkənin ən 
ucqar nöqtələrinə qədər çəkilmiş GPON 

(optik internet) şəbəkəsi rəqəmsal sürət-
lənmənin fiziki təməlini təşkil edir. Bu 
infrastruktur bazası generativ süni intel-
lekt, böyük verilənlər (Big Data) və bu-
lud texnologiyalarının (Cloud computing) 
effektiv tətbiqi üçün zəruri olan yüksək 
sürətli məlumat ötürülməsini təmin edir. 
İnfrastruktur bəhanəsinin ortadan qalx-
ması dövlət xidmətlərinin rəqəmsallaşdı-
rılmasında bütün regionlar üçün bərabər 
imkanlar yaradır.

Sürətlənməni şərtləndirən digər mü-
hüm baza rəqəmsal mühitdə hüquqi və etik 
təhlükəsizlik çərçivəsinin qurulmasıdır. 
Xüsusilə uşaqların rəqəmsal mühitdə qo-
runması ilə bağlı son sərəncamlar göstərir 
ki, dövlət artıq interneti nəzarətsiz bir sahə 
kimi deyil, vətəndaşın hüquq və məsuliy-
yətinin keçərli olduğu sosial məkan kimi 
görür. Ofisi olmayan qlobal platformala-
ra qarşı yerli subyektlərin (valideynlər, 
provayderlər) məsuliyyətinin artırılması 
rəqəmsal keçid dövründə yarana biləcək 
xaotik risklərin qarşısını alır. Bu hüquqi 
baza innovasiyaların “vəhşi” deyil, tən-
zimlənən və təhlükəsiz bir mühitdə inkişa-
fına zəmanət verir.

Nəhayət, bu sürətlənmənin uğurunu 
şərtləndirən ən vacib amil insan kapitalı 
və kurikulumların yenilənməsidir. Fəaliy-
yət Planı çərçivəsində təhsil proqramlarına 
rəqəmsal savadlılıq, kibertəhlükəsizlik və 
süni intellekt mövzularının daxil edilməsi 
gələcək bazanın intellektual təməlini qo-
yur. Generativ süni intellektdən istifadə 
yalnız texniki alətlərin alınması demək 
deyil. Bu, həm də həmin alətləri idarə edə 
biləcək mütəxəssis ordusunun və bu xid-
mətləri qəbul edəcək hazırlıqlı vətəndaş 
cəmiyyətinin yetişdirilməsini tələb edir. 
Bu kompleks yanaşma Azərbaycanı qlobal 
rəqəmsal trendlərin, sadəcə izləyicisi deyil, 
aktiv iştirakçısı halına gətirir.	

Bu ilin yanvar ayında Azərbaycanın xarici ticarət dövriyyəsi 3 milyard 
538 milyon ABŞ dolları təşkil edib. Bunun da 2 milyard 235,9 milyon dolları 
ixracın, 1 milyard 302,2 milyon dolları isə idxalın payına düşüb. Hesabat 
dövründə ölkəmizin xarici ticarət dövriyyəsində 933,6 milyon dollarlıq 
müsbət saldo qeydə alınıb. 

İlin ilk ayında Azərbaycan və MDB 
ölkələri arasında ticarət dövriyyəsinin dəyə-
ri isə 392 milyon 232 min dollar təşkil edib. 
Bu isə ötən ilin eyni dövrü ilə müqayisədə 
164 milyon 222,3 min dollar və ya 29,5 faiz 
azdır. Dövlət Gömrük Komitəsinin məluma-
tına əsasən, hesabat dövründə Azərbaycanın 
MDB ölkələrinə ixracının dəyəri 4,7 faiz ar-
taraq 125 milyon 713,8 min dollar, idxalının 
dəyəri isə 40 faiz azalaraq 266 milyon 518,2 
min dollar olub. Ümumilikdə isə, yanvarda 
MDB ölkələrinin Azərbaycanın ümumi ix-
racında payı 5,6 faiz, idxalında payı isə 20,5 
faiz təşkil edib. 

Azərbaycandan MDB ölkələrinə əsasən 
xam neft, neft məhsulları, təbii qaz, müxtəlif 
növ meyvə-tərəvəz və qida sənayesi malları 
(pomidor, fındıq, alma, xurma, gilas, nar və 
kartof, şəkər, meyvə-tərəvəz şirələri və kon-
servləri, çay), sənaye və kimya məhsulları 
(polietilen, polipropilen, pambıq mahlıcı və 

ipliyi, sement klinkeri və bentonit gili, alümi-
nium və ondan hazırlanan məmulatlar, poli-
mer məhsullar, eləcə də qara metallar və on-
lardan hazırlanan məmulatlar ixrac olunub. 
İxracın strukturunda kənd təsərrüfatı və yün-
gül sənaye məhsulları üstünlük təşkil edib. 

Azərbaycanın MDB ölkələrindən idxal 
etdiyi mallar isə əsasən qida və kənd təsər-
rüfatı məhsulları (buğda, bitki yağları, kərə 
yağı, süd məhsulları, qənnadı məmulatları və 
şokolad), enerji və yanacaq məhsulları (ben-
zin və dizel), minik və yük avtomobilləri, av-
tobuslar və müxtəlif mexaniki avadanlıqlar, 
tikinti və sənaye materialları (qara metallar-
dan çubuqlar və borular, ağac məmulatları, 
mebel və mineral gübrələr, sənaye avadanlıq-
ları, həmçinin müxtəlif istehlak mallarından 
(tütün məmulatları, məişət kondisionerləri, 
paltaryuyan maşınlar və digər elektrik ava-
danlıqları) ibarət olub. 

XQ

“Azərbaycan Xəzər Dəniz Gəmi-
çiliyi” Qapalı Səhmdar Cəmiyyətinin  
(ASCO) “Prezident Heydər Əliyev” 
tankerinin əsaslı təmiri başa çatıb. Bu 
barədə XQ-yə qurumdan verilən xəbər-
də bildirilib ki, “Zığ” Gəmi Təmiri və 
Tikintisi Zavodunda aparılan təmir işlə-
ri çərçivəsində gəminin baş və köməkçi 
mühərrikləri, boru sistemləri, mexa-
nizmləri təmir edilib. 

Tanker üzrə elektrik-quraşdırma və avto-
matika, eləcə də gövdə-qaynaq işləri yerinə 
yetirilib. Bununla yanaşı, rabitə və elektro-
radionaviqasiya sahəsinə aid müasir, yeni 1 
dəst radar və TV sistemi quraşdırılıb, gəmidə 

olan girokompas avadanlığına aid yeni giros-
fera quraşdırılıb və təmir bərpa işləri aparılıb.

Tankerin heyətinə məxsus yaşayış otaqla-
rı, sanitar qovşaqlar və yeməkxanalar yenilə-
nib. Təmir zamanı tankerin sualtı və suüstü 
hissələri və göyərtəsi təmizlənərək rənglənib. 
İşlər başa çatdıqdan sonra tanker dəniz sınaq 
yoxlanışından keçib. Gəminin təmirdən son-
ra ilk səfəri isə Aktau-Səngəçal istiqamətində 
olub.

Xatırladaq ki, “Prezident Heydər Əliyev” 
gəmisinin uzunluğu 149,9, eni 17,3 metrdir. 
Tankerin tam yükgötürmə qabiliyyəti 13,8 
min tondur.

XQ

“Prezident Heydər Əliyev” 
tankeri Xəzərə qayıdıb 

Ötən il avtoqəzalara  
749 min manat sığorta ödənilib

“İcbari sığortalar haqqında” Qanuna əsasən Azərbaycan Respublikası 
ərazisində baş vermiş yol nəqliyyat hadisələri nəticəsində icbari sığorta 
qanunvericiliyində nəzərdə tutulmuş hallarda sağlamlığına zərər dəyən 
üçüncü şəxslərə kompensasiya ödənişinin verilməsi İcbari Sığorta Bürosu 
(İSB) tərəfindən həyata keçirilir.

2025-ci ildə quruma kompensasiya ödə-
nişləri ilə bağlı 398 müraciət daxil olub. Hə-
min müraciətlər əsasında 217 şəxsin sağlam-
lığına vurulmuş müxtəlif dərəcəli xəsarətlərə 
görə 216 min 342 manat, 10 şəxsin əmək 
qabiliyyətini tam və ya qismən itirməsinə 
(əlillik) səbəb olmuş xəsarətlərə görə 28 min 
manat və 171 şəxsin ölümü ilə nəticələnmiş 
hadisələr üzrə 504 min 833 manat olmaqla, 
ümumilikdə, 749 min 175 manat kompensa-
siya ödənişləri həyata keçirilib.

İSB-dən verilən məlumata əsasən, kom-

pensasiya ödənişi üçüncü şəxsin sağlamlığı-
na naməlum və ya oğurlanmış avtonəqliyyat 
vasitəsilə zərər vurulduqda avtonəqliyyat va-
sitəsi sahiblərinin mülki məsuliyyətinin icba-
ri sığorta müqaviləsi mövcud olmayan şəxs 
(sığortasız) tərəfindən üçüncü şəxsin sağlam-
lığına zərər vurulduqda və sığorta qanunveri-
ciliyində nəzərdə tutulmuş sığorta ödənişlə-
rinin həyata keçirilməsi mümkün olmadıqda 
(iflas etmiş sığorta şirkəti) təmin edilir.

XQ

MDB ölkələrinə  
məhsul  ixracı artıb 

